
855 hitz

«Emakumeen aurkako indarkeriari izaera politikoa eman behar zaio» 

Montserrat Boix - Kazetaria 

Genero indarkeriari buruz behar den bezalako ikuspegia eskaintzeko, hedabideetan instituzio publikoek esku hartu behar dutela uste du Montserrat Boixek. 

Iñaki Petxarroman - Donostia 

Gipuzkoako Foru Aldundiak antolatutako Genero Indarkeriari buruzko III. Jardunaldietan Komunikabideak eta genero indarkeria, gainditu gabeko ikasgaia izeneko hitzaldia eskaini zuen atzo Monserrat Boix TVEko kazetari eta Mujeres en Red webgune feministako zuzendariak. 

Genero indarkeria hedabideetan gainditu gabeko ikasgaia dela diozu. Zergatik? 

Ikuskizunen eta gertakarien atalean sartu ditugulako gai horiek, eta horrek informazioa distortsionatzeaz gain, larritu egiten du arazoa. Inor ez da ari lanean behar bezain modu serioan. Gaia nolabait modan jarri zenean, hitz egiten hasi zen hartaz, eta aurrerapen batzuk lortu ziren, batez ere albistegietan. Baina gero, ikuskizunaren joera horrek itxuragabetu du, eta, gaur egun, prentsa arrosak, esaterako, sarritan jorratzen du. Horrek min handia egiten du. 

Arinkeriaz jorratzen dela, alegia. 

Hain zuzen ere. Azken finean, indarkeria horren erabilera interesatuak bide ematen du pertsona ospetsuek dirua egiteko, gai horren inguruko ikuskizuna sortzeko. Ikusten ditugu joera kontrajarriak mahai-inguruetan: batzuek biktimaren alde hitz egiten dute, eta besteak erasotzailearen alde... 

Nolanahi ere, gaiari gero eta segimendu eta jarraipen zabalagoa egiten zaio. 

Azpimarratu nahiko nuke mugimendu feministak azken 25 bat urteotan alor honetan egin duen lana. Feministak tematu ziren nazioartean nabarmentzeko emakumeen aurkako bortxakeria zela arazorik handienetakoa. Tratu txarren inguruko lehen harrera etxeak feministek beraiek jarri zituzten martxan. Halako batean instituzioak ere gaiaz arduratzen hasi badira ere, gizarteak ezin du hori ahantzi. 

Hedabideetan gai horiei aurre egiteko moduak zalantza ugari pizten du. Nola jorratu behar dira kasu horiek? 

Uste dut lan gutxi egiten dela hedabideek gai horretan jokatu behar duten paperari buruz. Hedabideek eragin handia dute estereotipoen sorreran, eta beti aipatzen da emakumeak ez gaudela behar bezain ongi ordezkatuta hedabideetan... Baina benetako eztabaida behin ere ez da egon hedabideetan beraietan. Emakumeen Elkarteak beraiek hasi dira hedabideei dei egiten arduraz joka dezaten. Pixkanaka zabaldu dira jokabide orokor batzuk: ez biktimizatzea behar baino gehiago, biktima bizi deneko daturik ez ematea --eman ditzagun erasotzaileena, ezta?--, argudioak zaintzea... 

Bereizketa egin daiteke irrati, telebista eta prentsa idatziaren artean, gai horien tratamenduari dagokionez? 

Nik bereizketa egingo nuke albisteen eta magazinen artean. Telebistaren kasuan uste dut irudia gailentzen dela beti, eta, hori dela-eta, beharko ez liratekeen datuak ematen dituztela sarritan. 

Adibidez? 

Adibidez, biktima bizi den kalea, edota erasotzailearen errua arintzen duten arrazoiak aipatzea: alkoholismoa, droga menpekotasuna... Mutilari buruz ondo hitz egiten duten auzolagunen adierazpenak entzuten dira, mutil normal eta atsegina zela eta horrelakoak... Balia daitezke informazio horiek dauden baliabideen berri emateko, kasu positiboak azaltzeko, labur-labur datozen informazioak bestelako datu batzuekin osatzeko: zenbat salaketa izan den, zenbat biktima... Eta biktima horiei dagokien izaera eman, alegia, politikoa. 

Beraz, gai hauek politikako orriotan landu beharko genituzke, zure ustez? 

Bai, zeren eta hainbeste emakume hiltzen bada, horrek esan nahi du izan dela funtzionatu ez duen sistema oso bat, politiko eta ekonomikoa. Eta, gainera, hor argi geratuko litzateke instituzioek eta agintariek gai horretan duten ardura . Zeren haiei dagokie biktimak eraginkortasunez babestea eta prebentzio bideak martxan jartzea. Eta, eremu horretan, uste dut ez dela ezer egiten. Esaterako, norbait esaten ari zaie hedabideetako zuzendaritzei konpromisoa hartu behar dutela gai horretan? Horiek keinuak dira, eta instituzioek ez dituzte egiten. 

Heziketaren alorrean hedabideek duten papera azpimarratu duzu. 

Hedabideek estereotipoak sortzen dituzte, emakumeak objektuak direlako irudiak, neska eta mutikoen arteko harremanen izaerari buruzko oinarriak. Munduan berdintasun handiagoa izan dadin osagaiak eskaini behar dituzte hedabideek, eta uste dut gogoeta gutxi egiten dela erredakzioetan. Eta generoaren inguruko formakuntza eskasa dagoela nabaria da. Gogoeta egin behar da erabiltzen den hizkuntzari eta estereotipoei buruz, eta uste dut gutxi egiten dela. 

Esan duzu gizarteak eta herritarrek hedabideak bultzatu eta presionatu beharko lituzketela jarrera alda dezaten. 
Bai, dei egin nahi diet herritarrei esku har dezaten, modu aktiboan, komunikazioaren alorrean. Erantzun behar zaie esaera eta tratamendu ezegokiei, ez geratu modu pasiboan. Orain, egunkari digitaletan, adibidez, bada aukera bat informazioei erantzuteko. Bidea bilatu behar da iritziak, protestak, salaketak, helarazteko, edo irratietara deituz, edo zuzendariei gutunak bidaliz... Ohituta gaude dena irenstera, eta hori aldatu behar da. 

Hedabideetan borondatea dago gai horren inguruko jarrera aldatzen joateko? 

Ez dut horretan sinesten, baizik eta erabaki politikoetan, eta, orain arte, ez da horrelakorik izan. Orain arte, behintzat, kazetari bakoitzaren sentsibilitate eta militantziaren menpe geratzen da guztia. Eta hori aldatu egin behar da. Lerro editorialak bera izan behar du, arduradun bat edo bestea egon. 

Kazetari gazteengan aldaketarik ikusten duzu? 

Ez. Eta, gainera, neska informatzaile gazteek, oro har, uste dute egin beharrekoak eginak daudela. Eta hori arazo handia da, zeren ez baduzu arazoa ikusi ere egiten, nola bilatuko dituzu irtenbideak? 

Hedabide publikoetan ez ezik, administrazioek hedabide pribatuetan ere esku hartu beharko luke? 

Bai. Zeren hedabideek, pribatuak edo publikoak izan, zerbitzu publikoak eskaintzen dituzte. Emititzeko baimena eskatzen dutenean, proposamen informatiboa egiten dute, eta hor kontuan hartzen dira giza-eskubideei buruzko irizpideak, gizarte zibila errespetatzeko borondatea... Ez litzateke onartuko bortxakeria bultzatuko lukeen hedabide bat, esaterako. 

Teknologia berrietan aurkitu dituzu azken urteotan satisfaziorik handienak. Zer paper joka dezakete, kasu honetan? 

Oinarrizkoak dira informazioaren ikuspegi horizontala zabaltzeko. Norbanakoak aukera du, informazioa jasotzeko ez ezik, informatzaile izateko, blogak sortzeko, web orriak... Arazoa da tresnak direla, baina egiturak eta ideiak ez badira lantzen, eskema berak errepikatzeko baino ez dutela balioko. 

